
16  Samfélag þjóða

	Markmið: Að nemendur átti sig á ólíkum kröftum sem stýra samskiptum þjóða   og þekki til alþjóðlegra samtaka.  


Notkun annarra gagna en kennslubókar, svo sem notkun Netsins og fjölmiðla henta vel í umfjöllun um alþjóðleg samskipti. Heimurinn er í stöðugri þróun þannig að dæmi og tölur í kennslubókum úreldast fljótt. Því getur reynst heppilegra að nota fjöl​miðla sem fjalla um atburði líðandi stundar til að endurnýja umfjöllun kennslubókar. Hægt er að beita ýmsum vinnuaðferðum í umfjöllun um alþjóðleg málefni fyrir utan venjulega verkefnavinnu.

Fyrirlestur

Nemendur halda stutta kynningu (2−5 mínútur) um eitthvert málefni líðandi stundar sem er til umræðu í fjölmiðlum. Eftir kynninguna eru umræður um efnið í hópnum.

Úrklippur


Nemendur safna úrklippum um ákveðin þemu úr dagblöðum eða tímaritum og hengja upp í skólastofunni. Úrklippurnar eru endurnýjaðar reglulega.  Nemendur halda stutta kynningu á úrklippunum áður en þær eru hengdar upp á vegg. 

Alþjóðleg átök 


Samskipti þjóða einkennast af tveimur kröftum, samvinnu og átökum. Í fréttaflutningi fjölmiðla er hins vegar lögð mest áhersla á að fjalla um átökin. Mikilvægt er að nemendur fái fræðilega umfjöllun á átökum til mótvægis við fréttaflutning fjölmiðla. Útilokað er að fjalla um öll átök í skólanum og ekki heldur ástæða til. Mikilvægara er að þjálfa nemendur í að beita aðferðum sem gerir þeim kleift að skilja og útskýra átök. 

Dæmi um spurningar: 

· Hvað olli átökunum?

· Hvað eru þeir sem takast á ósammála um?

· Hvaða ímynd (fjandsamlega) hafa þeir sem deila hvor af öðrum?

· Hver er sögulegur bakgrunnur átakanna?

· Tengjast átökin hagsmunum stórveldanna?

· Eru fjölmiðlar hlutdrægir í fréttaflutningi?

· Hvað þarf til að koma á varanlegum friði?

· Hvaða hlutverk geta Sameinuðu þjóðirnar leikið í átökunum?

Hentug aðferð við að þjálfa nemendur í að búa til svona spurningar er að láta þá fást við raunverulega atburði, til dæmis í Mið-Austurlöndum. Markmið yrði þá fyrst og fremst að æfa nemendur í að útskýra átök en ekki að gera þá að sérfræðingum í vandamálum Mið-Austurlanda.  

Verkefni 1

Alþjóðleg átök

Mið-Austurlönd

Veldu 1−2 af eftirtöldum þemum og fjallaðu um þau út frá Mið-Austurlöndum.
1. Náttúrulegar auðlindir: olía og vatn.

2. Trúarbrögð: gyðingdómur, kristni og íslam.

3. Stofnun Ísraelsríkis og samskipti Ísrael og nágrannaríkja.

4. Átök milli Ísrael og araba.

5. Friðarvinna á svæðinu: Sameinuðu þjóðirnar, Camp David-samkomulagið, Óslóarsamningarnir o.s.frv.

6. Hryðjuverk

Verkefni 2

Átök tengd þjóðernishópum

Upplausn Júgóslavíu

A.
Fram til ársins 1992 áttu sex ríki aðild að sambandsríkinu Júgóslavíu. Hvaða ríki voru þetta? Lýstu trúarbrögðum, þjóðarbrotum og tungumálum í hverju þessara ríkja. Hvaða munur var á efnahagslífi ríkjanna?

B.  Hvenær var sambandsríkið Júgóslavía stofnað og af hverju?

C.  Seinni heimsstyrjöldin lék Júgóslavíu grátt. Hvaða þátt átti stríðið í að skapa andstæður milli ólíkra þjóðernishópa?

D.  
Hver var ástæða þess að Júgóslavía liðaðist í sundur? Hvaða hlutverki gegndi  þjóðernishyggjan í upplausninni?

E. 
Hvernig fór upplausnin fram? Hvað þýðir hugtakið þjóðernishreinsun?  Voru almenn mannréttindi virt? Gerðu grein fyrir flóttamannavandamálinu.

F. 
Hvað gerðu Sameinuðu þjóðirnar og Evrópusambandið til að leysa eða draga úr átökum?

G. 
Í Sviss eru einnig mörg þjóðarbrot og sambandsríki. Hvaða trúarbrögð eru í Sviss? Hvaða tungumál eru töluð þar? Hvernig er stjórnarfyrirkomulagið? Hvernig er efnahagslífið? Hve lengi hefur landið verið sjálfstætt?

H. 
Berið Sviss við fyrrum Júgóslavíu. Af hverju leystist Júgóslavía upp en ekki Sviss? Getur samanburðurinn hjálpað okkur til að skilja upplausn Júgóslavíu?

 (Heimildir: Netið, Alfræðiorðabækur, sögubækur, úrklippusafn (á bókasöfnum), viðtöl við fólk og fleira). 

Verkefni 3

Veldu eitt af eftirtöldum þemum og fjallaðu um það:

A.  Kalda stríðið 

1. Útskýrðu hugtakið „kalda stríðið“.
2. Hvaða valdakerfi stóðu andspænis hvort öðru.

3. Hvernig leiddu átökin til þess að Evrópu var skipt upp?

4. Annað – hvað?

B.  Valdarán í Tékkóslóvakíu

1. Segðu frá valdaráninu í Tékkóslóvakíu árið 1948. 

2. Gerðu grein fyrir loftbrúnni til Berlínar 1948/9.
3. Út á hvað gekk Marshall-áætlunin?

4. Annað – hvað?

C.  Kóreustríðið

Lýstu aðdraganda og þróun Kóreustríðsins. Hvernig er staða mála nú?

D.  Víetnamstríðið.

Lýstu aðdraganda og þróun Víetnamstríðsins. Hvernig er staða mála nú?

E.  Suez-deilan

Gerðu grein fyrir Suez-deilunni árið 1956.
F. Kúba

Fjallaðu um Kúbudeiluna, aðdraganda og þróun.

G. Afganistan

Bæði Sovétríkin sálugu og Bandaríkin hafa ráðist inn í Afganistan. Af hverju? Hver var árangurinn?

H. Kúrdar

Kúrdar hafa löngum barist fyrir sjálfstæði sínu – hver er staðan hjá þeim nú?

I. Írak

Fjallaðu um Írakstríðið, aðdraganda og þróun.

Verkefni 4

Heimurinn eftir kalda stríðið.
Lýstu þróuninni í Evrópu frá lokum kalda stríðsins

A. 
Veldu þér eitt land sem tilheyrði austurblokkinni (Austur-Evrópu). Hvernig hefur efnahags- og stjórnmálaþróunin verið eftir hrun kommúnismans í landinu?

B. Þú vinnur hjá alþjóðlegu fyrirtæki sem vill staðsetja þig í einu af fyrrum ríkjum Sovétríkjanna þar sem þú átt að vinna að framgangi fyrirtækisins. Hvaða ríki velur þú og af hverju?

Verkefni 5

Alþjóðleg samtök 

Af öllum þeim aragrúa alþjóðlegra samtaka er bara lítið brot þeirra nefnt í kennslubók. Veldu þér ein alþjóðleg samtök sem ekki er fjallað um í bókinni og búðu til stutta kynningu á þeim fyrir aðra nemendur. Dæmi: Hjálpræðisherinn, Læknar án landamæra, ýmsar friðarhreyfingar  o.s.frv.

Verkefni 6

Hvað veist þú um Sameinuðu þjóðirnar?

A. Hver eru helstu markmið Sameinuðu þjóðanna? 

B.  Hvenær voru Sameinuðu þjóðirnar stofnaðar og af hverju? 

C.  Hvaða aðgerðum geta Sameinuðu þjóðirnar beitt til að leysa átök milli ríkja?

D.  Veldu eina af eftirtöldum stofnunum og gerðu grein fyrir henni:

· Allsherjarþingið
· Öryggisráðið
· Alþjóða dómstóllinn
· Friðargæslan


E.  Kynntu þér verksvið sérstofnananna Unesco, WHO og FAO og lýstu því í stuttu máli.
Verkefni 7

Vald Sameinuðu þjóðanna

Nánast öll ríki heims eiga aðild að Sameinuðu þjóðunum og samtökin gegna þýðingarmiklu hlutverki sem samkomustaður fyrir umræður milli ríkjanna. Þó er ekki hægt að leysa mörg af stærstu og alvarlegustu vandamálunum nema með beinum umræðum milli leiðtoga stórveldanna tveggja, Bandaríkjanna og Rússlands.

A.  
Nefndu nokkur dæmi um vandamál sem leiðtogar stórveldanna hafa leyst með beinum umræðum sín á milli.

B.  Af hverju geta Sameinuðu þjóðirnar ekki leyst stóru vandamálin?

Verkefni 8

Mannréttindi

1. Þú ert ríkisborgari í litlu landi sem heitir SEFERUGE sem á landamæri að stórum og voldugum ríkjum. Einn morguninn þegar þú ferð á fætur kemstu að raun um að nágrannaríkið GREASORG hefur gert innrás og lagt SEFERUG undir sig. Út um allt hanga veggspjöld og auglýsingar sem á stendur:

	Takið eftir!

SEFERUGE tilheyrir nú ríkinu GREASORG. Allir íbúar eru skyldugir til að hlíta eftirfarandi lögum:

1.   Allir íbúar svæðisins verða að tala GREASORGÍSKU. Öll önnur tungumál eru bönnuð.
2.   Allar trúarhátíðir og helgidagar eru hér með bannaðir.

3.   Öllum kirkjum og bænahúsum hefur verið lokað.

4.   Allir opinberir fundir eða samkomur eru stranglega bannaðar.

5.   Öll blaðaútgáfa er bönnuð. 

6.   Allir á aldrinum milli tvítugs og þrítugs verða að velja sér maka frá GREASORG.

7.   Öll farartæki hafa verið tekin eignarnámi og tilheyra nú nýju ríkisstjórninni.

8.  Allir ríkisborgarar fyrrum SEFERUG verða fluttir í vinnubúðir.

9.  Öllu ungu fólki er skylt að gegna herþjónustu.




A.  
Hvaða réttindi er um það bil verið að brjóta samkvæmt mannréttindayfirlýsingu Sameinuðu þjóðanna?

B.   Hvernig mun líf þitt breytast?

D.  Hvers muntu sakna mest úr þínu „gamla“ lífi?

E. 
Skrifaðu bréf sem á að smygla úr landi þar sem þú lýsir vandamálum þínum og biður um hjálp.

Verkefni 9

Allsherjarþingið – hlutverkaleikur

Nemendum er skipt í þrjá hópa. Einn hópur er fulltrúi fyrir SEFERUGE annar fyrir GREASORG. Þriðji hópurinn samanstendur af fulltrúum ólíkra landa. 

Hópur 1

Sameinuðu þjóðirnar frétta af aðstæðum í landinu þínu (dæmið í verkefni 10) og boða til sérstaks fundar til að ræða vandamálið. Undirbúðu ræðu fyrir fundinn þar sem þú útskýrir hvað er að gerast í landinu og rökstyður af hverju þær ættu að hjálpa ykkur. Hvað ættu Sameinuðu þjóðirnar að gera?

Hópur 2

Á fundinum hjá Sameinuðu þjóðunum er einnig fulltrúi GREASORG. Hann verður að undirbúa og flytja ræðu á fundinum þar sem hann ver og réttlætir innrásina.


Hópur 3

Ræðið hvort löndin sem þið eruð fulltrúar fyrir séu tilbúin til að taka við flóttamönnum frá SEFERUGE. Nefnið ástæður og rökstyðjið af hverju/af hverju ekki.

Verkefni 10

Alþjóðlegar stofnanir – Netið

Ef þú ferð á leitarvél á Vefnum og slærð inn leitarorðin „Sameinuðu þjóðirnar“ birtast fjölmargar vefsíður. Veldu tvær eða þrjár og búðu til stutta kynningu á því sem þú fannst. Þú gætir líka viljað skoða erlendar slóðir.  Ef þú slærð inn „UNITED NATIONS“ færðu upp ógrynni vefsíða til að velja á milli. Best er að takmarka leitina við afmörkuð efni. 

Verkefni 11

Stríð

Leitaðu upplýsinga á Neti eða í fjölmiðlum og svaraðu eftirfarandi spurningum:

A.  Hversu áberandi hafa vopnuð átök verið í heiminum á síðustu mánuðum? Hvað einkennir þessi átök?

B.  Hverjar telur þú vera mikilvægustu orsakirnar fyrir stríðsátökum?

C.  Hvaða aðferðum geta Sameinuðu þjóðirnar beitt gegn ríkjum eða ríkisstjórnum sem ógna friði og/eða hefja stríð?

Verkefni 12

Notkun hervalds

Taktu afstöðu til eftirfarandi fullyrðinga:

A.  Samkvæmt þjóðarrétti má ekkert ríki blanda sér í innanríkismál annars sjálfstæðs ríkis.
B.  
Alþjóðasamfélagið getur ekki beitt ríki hervaldi nema með samþykki öryggisráðs Sameinuðu þjóðanna.
C.  Bandaríkin og önnur stórveldi eru í fullum rétti til að hefja stríð og fjarlægja óæskilega einræðisherra eins og Saddam Hussein.

D.  Það er í góðu lagi að nota öll hugsanleg vopn í baráttunni gegn hryðjuverkum.
E.  
Það er fyllilega réttlætanlegt að ríkar þjóðir beiti hervaldi til að tryggja sjálfum sér og öðrum öruggan aðgang að mikilvægum auðlindum á borð við olíu.
Verkefni 13

Hryðjuverk

Gæti Ísland hugsanlega orðið skotmark hryðjuverkahópa? Af hverju/af hverju ekki? Færðu rök fyrir máli þínu.

Verkefni 14

Leitaðu upplýsinga um barnahermenn og skrifaðu stutta grein eða frétt um málið (sjá bls. 344).

Verkefni 15

Er NATO tímaskekkja? 

a)  Eftir að Varsjárbandalagið leið undir lok telja margir að það sé engin þörf á NATO lengur. Hver er þín skoðun á því?

b)   Hvaða verkefnum tengist NATO nú á dögum? 

c)  Ættu Íslendingar að stofna eigin her? Hvaða rök mæla með því og hvaða rök mæla á móti því? Hefðir þú áhuga á að starfa í íslenskum her?

Verkefni 16

Er Osama bin Laden hryðjuverkamaður eða frelsishetja? Fjallaðu um málefnið út frá báðum sjónarhornum (skrifaðu stutta blaðagrein um bin Laden (eða aðra svipaða) út frá ofangreindum tveimur hugtökum (frelsishetja/hryðjuverkamaður).

Verkefni 17

Hryðjuverkasamtök/frelsissamtök voru nokkuð áberandi á sjöunda áratug síðustu aldar. Leitaðu þér upplýsinga um einhver þeirra og lýstu þeim nánar. Eru þessi samtök ennþá til? Hver er staða þeirra nú á dögum? Dæmi um samtök:

· Rauðu herdeildirnar

· Baader-Meinhoff

· IRA

· ETA

· PLO

Verkefni 18

Á bls. 342 í kennslubók er listi yfir lönd þar sem börn (einstaklingar undir 18 ára aldri) eru dæmd til dauða eða pyntuð. Veldu eitt af þessum ríkjum og leitaðu nánari upplýsinga, t.d. úr skýrslum Amnesty International, um pyntingar í ríkinu. 

